
LECTIO DIVINA – Sena "B" – l-Ewwel Ħadd tal-Avvent - Ħadd ma jaf il-jum u s-siegħa  

Il-Lectio Divina mhix studju tal-Bibbja imma esperjenza personali ma’ Alla l-Missier permezz tal-Kelma li hu Kristu nnifsu u bil-qawwa tal-Ispirtu s-Santu. 

QABEL IL-LECTIO DIVINA – KUNTEST TAL-QARI

a. Fit-tempju ta’ Ġerusalemm, biswit it-teżor. Kienet għadha kif seħħet il-ġrajja tal-armla li tixħet munita żgħira ħafna. Kuntrast ma’ dak li qed jagħmlu l-Fariżej li fit-tempju jitfgħu ħafna. [Mk:12:41-44]
b. Id-dixxiplu jistagħġeb bil-kobor u l-ġmiel tat-tempju u l-ġebel tiegħu. [Mk:13:1]

c. U Ġesù: "Qiegħed tarah dan kollu? Ma tibqax ġebla fuq oħra, li ma tiġġarrafx." [Mk:13:2]

DOMANDA – Liema huwa dawk l-istrutturi f’ħajti u fil-Knisja li fuqhom qed nibni t-tama u l-futur tiegħi?  U lili Ġesù qed jgħidli, "Dawn kollha għad iridu jiġġarfu.  Anke jekk qaddisa bħat-Tempju. Inti mhux fuqhom trid tibni t-tama tiegħek imma fuqi.  Dawn huma biss strutturi."
SEJĦA – "Jekk illum tisemgħu leħen il-Mulej, la twebbsux qalbkom."  [Salm 94]  Se nwieġbu għas-sejħa f’erba’ tarġiet (a) Qari, (b) Meditazzjoni, (c) Talb u (d) Kontemplazzjoni.

TALBA GĦAD-DAWL MILL-ISPIRTU S-SANTU. …

L-EWWEL TARĠA - QARI - LECTIO

[Mk:13:33] "Kunu għajnejkom miftuħa, ishru, għax ma tafux meta se jasal il-waqt. 

[Mk:13:34] Jiġri bħal meta bniedem ikun siefer u telaq mid-dar, iħalli kollox f'idejn il-qaddejja tiegħu, kull wieħed fuq xogħlu, u lil tal-bieb jordnalu biex jibqa' jishar. 

[Mk:13:35-36] Mela ishru, għax ma tafux meta jiġi Sid id-dar, jekk hux fil-għaxija, jew f'nofs il-lejl, jew xħin jidden is-serduk, jew inkella mas-sebħ, li ma jmurx jiġi għal għarrieda u jsibkom reqdin. 

[Mk:13:37] U dak li qiegħed ngħid lilkom, qiegħed ngħidu għal kulħadd: ishru !"

IT-TIENI TARĠA - MEDITAZZJONI - MEDITATIO

"Kunu għajnejkom miftuħa …"  Il-Missjoni ta’ Ġesù kienet din li jiftħilna għajnejna.

a. 'L-Ispirtu tal-Mulej fuqi, għax hu kkonsagrani. Bagħatni nħabbar il-ħelsien lill-imjassrin, nwassal il-bxara t-tajba lill-fqajrin, u d-dawl mill-ġdid lill-għomja, inrodd il-ħelsien lill-maħqurin u nxandar sena tal-grazzja tal-Mulej.’ [Lq 4 :18-19]
b. Min kienu l-għomja fi żmien Ġesù ?

c. Kollha laqgħuh id-dawl li ġie biex iġibilhom ?  - "Intom tħarsu u ma tarawx.."
d. "Mbagħad infetħulhom għajnejhom u għarfuh." [Lq 24 :31 Għemmaws]
e. Min huma l-għomja tassew fi żmienna ?

f. U jiena, ġieli nħares u ma narax ?  

"Ishru, għax ma tafux meta se jasal il-waqt …" 

a. F’erba’ sentenzi il-kelma ISHRU tidher erba’ darbiet … 

b. GĦALIEX din l-Enfasi.? KIF nishar?  Iwieġeb Ġesù stess …
[F’din is-silta] "Mela ishru, għax ma tafux meta jiġi Sid id-dar." 

[Mt:24:42] "Ishru, mela, għax ma tafuhx il-jum li fih jiġi Sidkom."   
[Mt:25:13] Ishru, mela, għaliex la tafu l-jum u lanqas is-siegħa.

[Mt:26:38] "Ishru miegħi." MIEGĦU mhux waħedna jew għall-rasna. U la miegħu allura flimkien ma’ l-oħrajn ukoll.

[Mt:26:41 - L-aħħar twissijja ta’ Ġesù lill-Appostli qabel kien arrestat …]  "Ishru u itolbu biex ma tidħlux fit-tiġrib."  

c. Nishar. Nibqa’ wara l-ħin. Anke tard billejl. Mal-Mulej mhemmx ġimgħa ta’ 40 siegħa. Mhemmx punch clock. Nishar nistenna lilU imma naf li hu qed jishar miegħi.
[Lq:12:35] "Żommu ġenbejkom imħażżma u l-imsiebaħ tagħkom mixgħula. – IMĦAŻŻNA. Lesti għat-tluq. Hawn passaġġ. IMSIEBAĦ MIXGĦULA.  Għax barra d-dlam. (ara Lq 24 :29)
d. HENJIN.

[Lq:12:37] Henjin dawk il-qaddejja li meta jiġi sidhom isibhom jishru! Tassew ngħidilkom, li hu jitħażżem, iqegħedhom madwar il-mejda, u jgħaddi quddiemhom iservihom.
e. GĦAL MIN QED JGĦID ?

It-twissijja ta’ Ġesù tgħodd għalija ?  Jew forsi jiena tant jiena tajjeb,  u tant nagħmel opri tajba bħall-Fariżew tal-parabbola [Lq 18 :9-14], u tant nattendi laqgħat, u tant mmur il-knisja, li forsi naħseb li kliem Ġesù jgħodd għal kulħadd minbarra għalija.  
Forsi Pietru mhux hekk għamel meta Ġesù wissiehom x’se jiġri? Kulħadd jitilqek, imma mhux jien.  [Mt 26 :35]
U Ġesù jagħmilha ċara – " U dak li qiegħed ngħid lilkom, qiegħed ngħidu għal kulħadd." 
U fl-aħħar itenni mill-ġdid …. "ISHRU !"

f. GĦALIJA XI TFISSER FIL-PRATTIKA LI NISHAR ?
Kif nista’ fil-ħajja tiegħi ta’ kuljum nobdi aktar il-kmand ta’ Ġesù, "Ishru!"

Kemm jekk rieqed kemm jekk imqajjem, billejl u binhar .. [Mk 4 :27]

Bħala Knisja, bħala familji, nistgħu nishru anke fuq xulxin. Inkunu ta’ kenn u ta’ wens għal xulxin f’mumenti diffiċli?  

[Mk:14:34] Qalilhom: "Nħossni mnikket għall-mewt; ibqgħu hawn u ishru miegħi."
IT-TIELET TARĠA – TALB - ORATIO
· Trinità Qaddisa - Missier Etern li lissint il-Kelma għalija, Iben Divin li sirt il-Kelma għalija, u Spirtu s-Santu li dawwalt il-Kelma għalija, jiena nadurak u nagħtik glorja.
· Nroddlok ħajr, Missier Qaddis li fl-imħabba nfinita tiegħek tajtni u għadek tagħtini kuljum lill-Ibnek biex ikun KELMA U ĦAJJA li tmexxini fit-triq tiegħi.
· Nroddlok ħajr li tajtni l-Ispirtu Qaddis tiegħek, li permezz tal-kelma sspirata minnu ikun Dawl u QAWWA għalija biex minkejja d-dlam ta’ madwari jiena niflaħ inkompl nishar.

· Aħrirli ta’ kemm drabi ħsibt li waħdi nista’ nkompli nishar fuqi nnifsi u forsi wkoll fuq dawk ta’ madwari.

· Għinni biex il-Kelma li tatini kuljum, nemminha, nittama fiha u nħobbha, biex ngħixha u naqsamha ma’ dawk kollha ta’ madwari.
IR-RABA’ TARĠA – KONTEMPLAZZJONI - CONTEMPLATIO
Fil-jiem matul din il-ġimgħa, fittex mumenti li fihom terga’ taqra din is-silta biex matul il-ġurnata taħseb dwarha, titlob fuqha u tħalli l-Mulej jkellmek permezz tagħha. B’hekk jum wara ieħor, bil-qawwa tal-Ispirtu s-Santu, Kristu nnifsu jkompli jinkarna ftit, ftit f’kull azzjoni li twettaq f’ħajtek. Din tkun il-vera Kontemplazzjoni Nisranija u b’hekk, bl-għajnuna tiegħu tasal fl-aħħar tarġa tal-Lectio Divina.

